
Tregimi është shkruar në vitin 1963, kur autori ishte ende
adoleshent dhe u botua pesë vite më vonë në disa numra radhazi të
revistës Pionieri të asaj kohe.






Tregimi u prit shumë mirë dhe iu rekomandua shkollave në listat
e literaturës jashtëshkollore për t’u lexuar nga nxënësit.











Botimi i këtij libri bëhet me rastin e përvjetorit të 14-të të
ndarjes nga jeta të autorit.











Me këtë rast falënderoj me mirënjohje të thellë, ish koleget e
mia të punës, Iljana Pendavinji dhe Ermira Shtino që më siguruan
nga arkivat e Tiranës gjithë materialin e nevojshëm.






Muci Fezga















...Shkurt për autorin








Riza Sejdo Hasimi, ose
thjesht Xakja, siç e quanin të gjithë, u lind në Tiranë, si fëmijë
e parë e çiftit Sejdo Hasimi dhe Fetije Hasimi, më 26 tetor
1944.








I ati, zoti Sejdo, është
lindur në Zhepovë të Dëshnicës, zona e Këlcyrës, rrethi i
Përmetit.








Ai i provoi qysh në
fëmijërinë e tij vështirësitë e jetës në fshat prandaj, në moshën
shtatëmbëdhjetë vjeçare, si një pjesë e madhe e të rinjve të
Dëshnicës, u nis për në Francë ku, me punën e tij mendonte të
fitonte sado pak për të përmirësuar jetesën e familjes së vet.
Pjesën më të madhe të kohës ai e kaloi si minator në miniera të
ndryshme dhe më pas në disa lokale të shërbimit social.

Zoti Sejdo dhe e shoqja,
zonja Fetije, e lindur në Stamboll nga prindërit e saj prej
Pacomitit, fshat shumë afër Përmetit, dhe e pajisur atje me një
kulturë të dukshme turke, shquheshin të dy për mikpritjen e ngrohtë
të të gjithë dëshnicarëve, pa bërë asnjë dallim. Për familjen e
zotit Sejdo, të ishe dëshnicar, ishte njëlloj si të ishe mik i
familjes. Shtëpia e tyre prej dy dhomash dhe një kuzhine tepër të
vogël, i ngjante më shumë një lokali, ku ato dy dhoma ishin dhe
hotel, edhe restorant. Pesë fëmijët e vegjël të zotit Sejdo dhe të
zonjës Fetijes, zor se mund t'i dalloje nga mysafirët e vazhdueshëm
të asaj shtëpie në rrugën Thanas Ziko.



 




Zoti Sejdo dhe zonja Fetije
i njihnin me emra të gjithë shokët dhe shoqet e fëmijëve të tyre,
qeshnin dhe bënin shaka me ta. Shtëpia e tyre dukej si një shtëpi
që nuk mund t’ua numëroje dot banorët.








Xakja i mësonte me shumë
dëshirë të gjitha lëndët, por në mënyrë të veçantë shkencat e
natyrës, matematikën, fizikën dhe kiminë. Ai ishte nxënës i
shkëlqyer në të gjitha lëndët.








Pasion i tij i veçantë, pa e
nxitur askush, ishin edhe gjuhët e huaja, edhe letërsia në tërësi.
Në përfundim të gjimnazit Xakja komunikonte përgjithësisht mirë jo
vetëm në rusisht dhe në gjermanisht, lëndë që i përfshinin
programet e shkollës, por dhe në italisht e anglisht, të cilat i
mësonte vetë me këmbënguljen që e karakterizonte në çdo
punë.








Shokët e vlerësonin Xaken si
një aktivist pasionant në rrethet jashtëshkollore që organizoheshin
me nxënësit e shkollave shtatëvjeçare, si brenda shkolle ashtu dhe
në qytet. Ai kalonte si rregull dy orë çdo pasdite në Pallatin e
Pionierëve në qendër të Tiranës. E megjithëse harxhonte mjaft kohë
në këto veprimtari jashtëshkollore, ai nuk kishte asnjë lëkundje në
rezultatet e lëndëve shkollore, sepse ai dinte ta shfrytëzonte në
maksimum kohën që i mbetej.








Me iniciativën e tij në
Pallatin e Pionierëve u ngrit rrethi i pionierëve - punonjës të
hekurudhës, për të gjitha profesionet, duke përfshirë edhe
makinistët. Grupi i Xakes e mori me shumë pasion këtë veprimtari
dhe pas një kohe trajnimi, mori në përdorim, për disa rrugë
radhazi, trenin e udhëtarëve të linjës Tiranë-Durrës, pa pasur
pranë asnjë punonjës të linjës hekurudhore, me përjashtim të
instruktorit të tyre që kishte mësuar ekipin. Pionierët prisnin e
kontrollonin biletat, mbanin flamurët për nisjen dhe për sinjalet e
tjera, ndërsa Xakja drejtonte lokomotivën.








E pyeta kohët e fundit
Xaken, se si i lindi ajo ide kaq e bukur.








“Nuk më kujtohet”, tha ai,
“se në cilën revistë e kisha lexuar diçka të tillë, që më pëlqeu
shumë e që më shkoi ndër mend ta bëja dhe unë.”








Xakja luante me qejf të madh
Plakun ndërrimit të Viteve në veprimtaritë që organizoheshin me
pionierët e Tiranës në Pallatin e tyre. Dhe shokët e tij i kujtojnë
edhe sot disa nga batutat që përdorte ai kur e luante këtë
rol.








Ai ishte vazhdimisht në krye
të fëmijëve të dalluar të shkollave të Tiranës sa herë bëheshin
veprimtari posaçërisht për ta.

Që kur ishte në gjimnaz ai shkroi për fëmijët në revistën
“Pionieri” të asaj kohe një tregim të gjatë fantastiko-shkencor,
pikërisht këtë që po botojmë këtu më poshtë, i cili në atë kohë,
zuri vend në disa numra të revistës Pionieri, me titullin e
çuditshëm të vendosur nga redaksia “Nëndhesja Shamia e Pionierit”.
Por le të mos ndalemi këtu.








Ai kishte krijuar vetë idenë
e një mjeti të veçantë lundrues, një tipi të ri lundrimi, të
ngjashëm me nëndetësen, por që të mund të lundron edhe nën dhé.
Ishte një ide shumë interesante për atë moshë, për atë kohë dhe për
aq sa dihej rreth rrezeve laser dhe “fuqisë magjike të tyre, fuqi e
cilat mund të bënte viskoze masa të mëdha të lëndëve të
ngurta.”

